
Република Македонија

МИНИСТЕРСТВО ЗА ЗЕМЈОДЕЛСТВО, ШУМАРСТВО И

ВОДОСТОПАНСТВО

ПРЕДЛОГ НА ЗАКОН ЗА ИЗМЕНУВАЊЕ И ДОПОЛНУВАЊЕ НА ЗАКОНОТ ЗА БЕЗБЕДНОСТ НА ХРАНАТА ЗА ЖИВОТНИ
Скопје, декември 2014 година

ВОВЕД

I. ОЦЕНА НА СОСТОЈБИТЕ ВО ОБЛАСТА ШТО ТРЕБА ДА СЕ УРЕДИ СО ЗАКОНОТ И ПРИЧИНИ ЗА ДОНЕСУВЊЕ НА ЗАКОНОТ

Надлежен орган за спроведување на управните и стручните работи утврдени со Законот за безбедност на храната за животни е Агенцијата за храна и ветеринарство. Со предлог Законот се врши изменување и дополнување на Законот за безбедност на храната за животни и се воведува одредба со која се забранува увоз, производство и ставање во промет во Република Македонија на храна за животни која содржи ГМО или се состои од ГМО, ГМО кои се користат како храна за животни и храна за животни произведена од или која содржи состојки произведени од ГМО. Во заклучокот на Владата на Република Македонија од Сто шеесет и првата седница одржана на 8.10.2013 година, во однос на точка 71 Информација за потпишан правилник кој ја регулира проблематиката со генетски модифицирана храна, како и точка 47 Информација по однос на можноста за доставување на Предлог закон за изменување и дополнување на соодветен закон за спречување на увоз на генетски модифицирана храна, е утврдено дека надлежните институции треба да внесат одредби во сите закони кои ја третираат генетски модифицираната храна согласно кои ќе се утврди забрана за увоз во Република Македонија на сите видови генетски модифицирана храна, а рокот на нивното важење да биде се до влегувањето на Република Македонија во Европската Унија.
Со Законот за изменување и дополнување на Законот за безбедност на храната за животни се врши и јасна распределба на надлежностите помеѓу Агенцијата за храна и ветеринарство и Државниот инспекторат за земјоделство, орган во состав на Министерството за земјоделство, шумарство и водостопанство. Воведена е и одредба со која се воведува Програма за мониторинг за безбедност на храна за животни.
II. ЦЕЛИ, НАЧЕЛА И ОСНОВНИ РЕШЕНИЈА НА ПРЕДЛОГ ЗАКОНОТ

Овој закон има за цел да обезбеди високо ниво на заштита на здравјето на животните и луѓето и да ја уреди работата и надлежностите на органот кој ќе го спроведува.

Законот се заснова на следните начела: законитост, обезбедување на соодветен степен здравствена заштита на животните и на ветеринарно јавно здравство.

III.ОЦЕНА НА ФИНАНСИСКИТЕ ПОСЛЕДИЦИ ОД ПРЕДЛОГ НА ЗАКОН ВРЗ БУЏЕТОТ И ДРУГИТЕ ЈАВНИ ФИНАНСИСКИ СРЕДСТВА

За спроведување на овој закон не се потребни дополнителни финансиски средства од Буџетот на Република Македонија.

IV.ПРОЦЕНА НА ФИНАНСИСКИ СРЕДСТВА ПОТРЕБНИ ЗА СПРОВЕДУВАЊЕ НА ЗАКОНОТ И НАЧИН НА НИВНО ОБЕЗБЕДУВАЊЕ КАКО И ПОДАТОЦИ ЗА ТОА ДАЛИ СПРОВЕДУВАЊЕТО НА ЗАКОНОТ ПОВЛЕКУВА МАТЕРИЈАЛНИ ОБВРСКИ ЗА ОДДЕЛНИ СУБЈЕКТИ

Средствата за спроведување на овој закон ќе се обезбедат согласно Програмата за користење на средства за ветеринарно јавно здравство. Имплементацијата на овој Закон нема дополнително да ги оптовари Буџетот на Република Македонија како и другите јавни финансиски средства.

V. ПРЕГЛЕД НА РЕГУЛАТИВИ ОД ДРУГИ ПРАВНИ СИСТЕМИ И УСОГЛАСЕНОСТ НА ПРЕДЛОГОТ НА ЗАКОН СО ПРАВОТО НА ЕВРОПСКАТА УНИЈА
Со Законот за изменување и дополнување на Законот за безбедност на храната за животни не се врши усогласување со законодавството на Европската Унија.
ПРЕДЛОГ ЗАКОН ЗА ИЗМЕНУВАЊЕ И ДОПОЛНУВАЊЕ НА ЗАКОНОТ ЗА БЕЗБЕДНОСТ НА ХРАНАТА ЗА ЖИВОТНИ
Член 1
Во Законот за безбедност на храната за животни (“Службен весник на Република Македонија“ бр. 145/10, 53/11 и 1/12) членот 17 се менува и гласи:

„Член 17

Надлежен орган

(1) Надлежен орган за спроведување на стручните и управните работи утврдени со овој закон е Агенцијата за храна и ветеринарство (во понатамошниот текст: Агенцијата). 

(2) Министерството за земјоделство, шумарство и водостопанство е надлежно за спроведување на стручните и управните работи и инспекциски надзор за сировините за храна за животни од растително потекло во примарното земјоделско производство и придружните операции на примарното производство, како и примарните земјоделски производи до влезот во објект за преработка и продажба на храна за животни, и здравствената заштита на растенијата, согласно овој закон и прописите донесени врз основа на овој закон, прописите од областа на земјоделството и здравјето на растенијата.

(3) Министерот за земјоделство, шумарство и водостопанство ја објавува листата на сировини и примарни земјоделски производи кои се предмет на инспекциски надзор од став (2) на овој член.“

Член 2
По членот 68 се додава нов член 68-а кој гласи:

„Член 68-а
Забрана за ГМ храна за животни
(1) Се забранува производство, ставање во промет, увоз во Република Македонија на храна за животни и производи од храна за животни кои содржат ГМО или се составени од ГМО.

(2) Агенцијата спроведува официјална контрола за утврдување на спроведувањето на забраната од став (1) на овој член.

(3) Директорот на Агенцијата го пропишува начинот на вршењето на официјалната контрола на забраната за производство, ставање во промет, увоз во Република Македонија на храна за животни и производи од храна за животни кои содржат ГМО или се составени од ГМО.“.
Член 3
По членот 76 се додава нов член 76-а кој гласи:

„Член 76-а
Мониторинг за безбедност на храна за животни

(1) Мониторинг на безбедноста на храната за животни се врши заради откривање на присуство на резидуи, контаминенти, и недозволени или непожелни супстанции, сировини и производи во храната за животни.

(2) Мониторингот за безбедноста на храната за животните се врши согласно со методологијата за спроведување на мониторингот од став (3) на овој член 
(3) Директорот на Агенцијата ја пропишува методологијата за спроведување на мониторингот за безбедноста на храната за животните и параметрите кои се следат во однос на безбедност на храната за животните. 
(4) Мониторингот за безбедноста на храната за животни се спроведува преку: мерење, следење, оцена и контрола на одредени параметри, критериуми и барања за храната за животни кои се поврзани со исполнување на општите и посебните барања за безбедност на храната за животни и следење на состојбата на безбедноста на храна за животни со цел да ги идентификува и карактеризира опасностите по здравјето на животните, здравјето на луѓето и заштитата на животната средина, да ја процени изложеноста и да го утврди ризикот поврзан со наведените парамтери, критериуми и барања за безбедност на храна за животни.

(5) Мониторинг се врши во сите фази на ланецот на безбедност на храната за животни, во фаза која е најсоодветна за одреден параметер, критериум или барање за безбедност на храна за животни.

(6) Кога со испитувањата се утврдат позитивни резултати на присуство на резидуи контаминенти, недозволени или непожелни супстанции, сировини и производи, трошоците кои произлегуваат од официјалните контроли и анализите направени за понатамошно испитување се на товар на сопственикот или лицето кое е одговорно за животните или производите, односно кое ги става во промет.
(7) Мониторингот за безбедноста на храната за животни се врши врз основа на годишна програма за мониторинг за безбедност на храна за животни, која ја донесува Владата на Република Македонија на предлог на директорот на Агенцијата.
(8) Средствата за спроведување на програмата од ставот (7) на овој член се обезбедуваат од Буџетот на Република Македонија.

(9) Директорот на Агенцијата поблиску ги пропишува начинот на вршење на мониторинг и контрола на присуството на резидуи, контаминенти, недозволени и непожелни супстанции, сировини и производи во храната за животни, начинот на вршење на официјалните контроли и постапките за мониторинг и контрола на резидуи, контаминенти, недозволени супстанции, сировини и производи и мерките кои се преземаат во случај на сомнение и на позитивен наод на присуство на резидуи, контаминенти, недозволени супстанции, сировини и производи како и општите и посебните барања и услови и активности кои треба да ги исполнат и спроведат операторите со храна за животни за спречување и елиминирање на појавата на присуство на резидуи, контаминенти, недозволени супстанции, сировини и производи  во храната за животни.“
Член 4
(1) Во членот 101 став (1) по точката 23) се додаваат две нови точки 24) и 25) кои гласат:

„24) произведува, става во промет, увезува и користи генетски модифицираните организми (ГМО) кои се користат како храна за животни, храна за животни која содржи или се состои од ГМО-и, и храна за животни произведена од или која содржи состојки произведени од ГМО-и.
25) не обезбеди соработка со Агенцијата во спроведување на официјални контроли за утврдување на спроведување на забраната за производство, ставање во промет, увоз во Република Македонија на храна за животни и производи од храна за животни кои содржат ГМО или се составени од ГМО.“.
(2) Точките 24) и 25) стануваат точки 26) и 27).
Член 5

Одредбите на членовите 65, 66, 67 и 68 од Законот за безбедност на храната за животни (“Службен весник на Република Македонија“ бр. 145/10, 53/11 и 1/12) од денот на влегувањето во сила на овој закон до пристапувањето на Република Македонија во Европската Унија нема да се применуваат.
Член 6

Одредбите на членот 68-а, утврдени во член 2 од овој закон, и одредбите од членот 101 став (1) точки 24) и 25), утврдени во член 4 од овој закон, ќе се применуваат до пристапувањето на Република Македонија во Европската Унија.

Член 7

Програмата за мониторинг за безбедност на храната за животни Владата на Република Македонија ќе ја донесе најдоцна до 1 јануари 2016 година.
Член 8
Овој закон влегува во сила осмиот ден од денот на објавувањето во “Службен весник на Република Македонија“.
ОБРАЗЛОЖЕНИЕ НА ПРЕДЛОГ - ЗАКОНОТ ЗА ИЗМЕНУВАЊЕ И ДОПОЛНУВАЊЕ НА ЗАКОНОТ ЗА БЕЗБЕДНОСТ НА ХРАНАТА ЗА ЖИВОТНИ
I. ОБЈАСНУВАЊЕ НА СОДРЖИНАТА НА ОДРЕДБИТЕ НА ПРЕДЛОГ ЗАКОНОТ
Со предлог Законот се врши изменување и дополнување на Законот за безбедност на храната за животни и се воведува одредба со која се забранува увоз, производство и ставање во промет во Република Македонија на храна за животни која содржи ГМО или се состои од ГМО, ГМО кои се користат како храна за животни и храна за животни произведена од или која содржи состојки произведени од ГМО. Со тоа што ќе се забрани увоз во Република Македонија на сите видови генетски модифицирана храна, ќе се придонесе кон обезбедување на повисок степен на заштита на здравјето на животните, а со тоа и на луѓето, заштита на интересите на потрошувачите во однос на храната, обезбедување на ефикасно функционирање на внатрешниот пазар за храна и подобра контрола на безбедноста на храната за животни
Со Законот за изменување и дополнување на Законот за безбедност на храната за животни се врши и јасна распределба на надлежностите помеѓу Агенцијата за храна и ветеринарство и Државниот инспекторат за земјоделство, орган во состав на Министерството за земјоделство, шумарство и водостопанство. Воведена е и одредба со која се воведува Програма за мониторинг за безбедност на храна за животни.
II. МЕЃУСЕБНА ПОВРЗАНОСТ НА РЕШЕНИЈАТА СОДРЖАНИ ВО ПРЕДЛОЖЕНИТЕ ОДРЕДБИ

Решенијата содржани во одредбите на предлог Законот за изменување и дополнување на Законот за безбедност на храната за животни не се меѓусебно поврзани и се однесуваат на различни работи.

III. ПОСЛЕДИЦИ ШТО ЌЕ ПРОИЗЛЕЗАТ ОД ПРЕДЛОЖЕНИТЕ РЕШЕНИЈА

Со предлогот на Законот за изменување и дополнување на Законот за безбедност на храната за животни ќе се постигне обезбедување на повисок степен на заштита на здравјето на животните и на луѓето со тоа што ќе се забрани увозот, производството и ставањето во промет во Република Македонија на храна за животни која содржи ГМО или се состои од ГМО, ГМО кои се користат како храна за животни и храна за животни произведена од или која содржи состојки произведени од ГМО.

